
ᐅᖃᓕᒫᓚᐅᖅᓯᒪᒐᒪ ᑐᕌᖅᑎᑦᑎᑉᓗᓂᒎᖅ ᐅᖃᓕᒫᕐᒥᒃ ᑐᑭᖃᕐᒪᑦ ᓇᒡᓕᒍᓱᖕᓂᕐᒥᒃ. 

ᑕᑯᑎᑎᐊᕐᔪᒍᓐᓇᖤᕐᓂᕈᒪ ᓇᒡᓕᒍᓱᖕᓂᒻᓂᒃ ᐊᖓᔪᖅᑳᒻᓄᑦ, ᑖᒻᓇ ᑐᕌᖅᑎᑦᑐᒪᕙᕋ 

ᐊᖓᔪᖅᑳᒻᓄᑦ ᒥᐊᕆ ᐊᒻᒪ ᔪᐊᓇᓯ ᕼᐊᐃᓐᓄᒧᑦ. ᑕᐃᑉᓱᒪᓂ ᐃᓅᓚᐅᖅᓯᒪᓐᒪᑕ 

ᐃᓄᐃᑦ ᓴᓐᓇᑏᓐᓇᖏᓐᓂᒃ ᐃᓅᔾᔪᑎᑐᐃᓐᓇᖏᓐᓂᒃ ᐊᑐᖅᖢᑎᒃ. ᐋᓇᒻᓄᑦ, ᒥᖅᓱᖅᐸᓚᐅᕐᒪᑦ 

ᐊᑖᑕᒪ ᐊᑎᓂᐊᖅᑕᓗᒃᑖᖏᓐᓂᒃ. ᐊᒻᒪ ᐊᑖᑕᒻᓄᑦ ᐊᓈᓇᒪ ᓂᕆᔭᒃᓴᖏᓐᓂᒃ 

ᐊᖑᓇᓱᒃᐸᓚᐅᕐᒪᑦ. ᐱᖃᓐᓇᕇᒪᕇᒃ. ᐃᑲᔪᑎᒌᒃᑎᐊᓚᐅᖅᐳᒃ ᓄᑕᖅᑲᑎᒃ ᓯᓚᑦᑐᖅᓴᕐᕕᖕᓄᑦ 

ᐃᓕᓐᓂᐊᕆᐊᖁᑉᓗᒋᑦ. ᓇᒡᓕᖕᓂᕐᒥᒃ ᑕᑯᒃᓴᐅᑎᑦᑎᓚᐅᖅᐴᒃ ᓄᑕᕋᕐᒥᓄᑦ ᐃᖕᒥᓄᓪᓗ. 

ᑖᒻᓇ ᐅᖃᓕᒫᖅ ᑐᕋᖅᑎᑉᐸᕋ ᐊᖓᔪᖅᑳᒻᓄᑦ, ᓲᖑᖅᑎᑦᑎᔪᓐᓇᓚᐅᕐᒪᑕ ᓱᓇᓗᒃᑖᓂᒃ 

ᐅᕙᑉᑎᓐᓄᑦ ᓄᑕᕋᐃᖕᓄᑦ, ᐃᕐᖑᑕᖏᓐᓄᑦ, ᐃᓗᓕᖏᓐᓄᓪᓗ. ᓇᒡᓕᒋᔭᐅᕗᓯ 

ᐊᒻᒪ ᐅᕙᑉᑎᓐᓄᑦ ᑐᙵᑎᐅᕗᓯ ᓇᒡᓕᖕᓂᕐᒧᑦ.

“ᐃᓄᑯᓗᒃ ᓈᒪᔪᑯᓗᒃ”

ᔪᐊᓇᓯ ᕼᐊᐃᓐᓄ ᒪᐃ 10, 1942-ᕕᕝᕗᐊᕆ 2, 2011



ᐃᓅᔭᑯᓗᒃ ᒪᔪᕋᐅᑎᓄᑦ ᐃᖏᑉᐳᖅ ᓱᓪᓗᐊᖏᖢᓂ ᐃᒥᒐᕐᒥᒃ ᐅᓚᐃᓐᔨᒥᒃ 
ᐃᒥᒐᖅᖢᓂ. ᑭᙵᕐᓂ ᑕᐅᑑᔭᖅᑐᖅ ᑕᐃᒃᑯᓂᖓ ᑕᐅᑑᔭᖅᐸᒃᑕᒥᓂ.
	 “ᓱᓪᓗᐊᕐᓇᐃ.” ᐅᖃᖅᐳᖅ “ᐅᑉᓛᖅ ᓱᓗᐊᕐᓇᐃᓂᐊᓕᕆᕗᖅ”
	 ᐃᓅᔭᐅᑉ ᐱᖃᓐᓈᖏᑦ ᑕᒪᕐᒥᒃ ᓯᓂᖕᒪᑕ ᓱᓕ. ᐅᒡᓚᕆᐊᖅᑲᐅᒐᓗᐊᕐᒪᒋᑦ   
ᐊᖓᔪᖅᑳᖏᑦᑕ ᐅᑕᖅᑭᖁᑐᐃᓐᓇᖅᑲᐅᖕᒪᒍ. ᑐᐸᙱᒻᒪᑕᒎᖅ ᓱᓕ. 
“ᐱᒑᖅᑐᐊᓗᖅᑲᐅᖕᒪᑦ ᑐᐸᙱᒻᒪᑦ ᓱᓕ.”	
	 ᐋᒐᓯ ᐊᑐᓕᓵᕋᖓᑦ ᓄᑕᖅᑲᑦ ᐊᓃᙳᐊᕋᔪᖕᒪᑕ ᐅᓐᓄᐊᕈᖅᓯᖅᖢᒍ. ᑭᓯᐊᓂ 
ᐃᓅᔭᖅ ᐊᓃᙳᐊᖅᑲᑦ ᐅᓐᓄᐊᕈᖅᓯᕐᓗᒍ. ᐊᖓᔪᖅᑳᖏᑦ ᐊᐃᓵᓕᑎᑦᑎᓲᖑᖕᒪᑎᒃ, 
ᐊᖓᔪᖏᓪᓘᓐᓃᑦ ᐱᒑᖃᑕᐅᔪᓐᓇᖏᑦᑐᑦ ᐅᓐᓄᒃᑯᑦ.
	 ᐃᓅᔭᐅᑉ ᐃᒥᒐᖅᑕᓂ ᓄᖑᓚᐅᖅᖢᒍ ᐃᒋᑉᐹ ᐃᒥᒐᐅᓯᕝᕕᖅ ᐊᑉᖁᐃᑐᑉ 
ᓴᓂᐊᓄᑦ. 



ᐃᓅᔭᐅᑉ ᐊᓈᓇᑦᑎᐊᖓ ᓯᓛᖅ ᐅᔭᓕᕆᕗᖅ ᐃᒡᓗᕐᔪᐊᑉ ᓴᓂᐊᒍᑦ ᐱᓱᒃᑐᖅ 
ᑎᒍᒥᐊᖅᖢᓂ ᐴᖃᑦᑕᕐᒥᒃ ᐊᒻᒪ ᐳᐊᕐᕆᒻᒥᒃ.
	 ᐃᓅᔭᐅᑉ ᐊᓈᓈᑦᓯᐊᓂ ᐊᐱᕆᕙ “ᐊᓈᓇᑦᓯᐊᒃ ᓇᒧᙵᐅᕕᑦ, ᓂᐅᕕᕐᕕᖕᒨᑦ?” 
ᐅᖁᒻᒥᐊᖃᑦᑖᖅᑖᕈᒪᒧᑦ. 	
	 ᓯᓛᖅ ᑭᐅᕗᖅ, “ᓄᓇᒧᑦ ᕿᔪᒃᑖᖅᑕᕆᐊᕐᓂᐊᖅᑐᖓ. ᓲᕐᓕᑭᐊᖅ 
ᐃᓚᐅᙱᓚᑎᑦ ᐃᑲᔪᕐᓂᐊᕋᖕᒪ.”
  	 ᐃᓅᔭᖅ ᐃᓱᒪᐅᔭᖅᐳᖅ ᐱᓱᒃᖢᓂ ᓱᓪᓗᐊᕐᓇᙱᑦᑐᒻᒪᕆᐊᓗᒃ. 
ᕿᒪᒃᑎᑦᑐᒪᕗᖅ ᐃᓚᓂ ᑐᐸᒃᓯᐊᕆᔪᒪᑉᓗᓂᒋᑦ. ᑭᓯᐊᓂ ᐊᓈᓇᑦᓯᐊᓂ 
ᕿᐱᓗᒍᓐᓇᖏᓐᓇᒥᐅᒃ ᒪᓕᓕᖅᐳᖅ.
	 ᐊᓈᓇᑦᓯᐊᓂ ᒪᓕᒃᐹ ᐊᑉᖁᑦ ᐃᑳᓚᐅᖅᖢᒍ ᑭᙵᓄᑦ ᑐᕌᖅᑕᒥᓐᓄᑦ 
ᐱᓲᔭᓕᖅᐴᒃ.



ᐃᓅᔭᖅ ᓯᓛᕐᒥᒃ ᑕᐅᑑᔭᖅᐳᖅ ᐱᓱᒃᑎᓪᓗᒍ ᑐᑎᑦᑕᐅᔭᖅᑐᑦ ᐅᔭᕋᐅᓂᕐᓄᑦ.  
ᓄᓇᐅᓂᕐᒧᑦ ᑐᑎᔪᓐᓇᖏᕐᓚᒻᒪᕆᒃᖢᓂ.
	 ᐃᓅᔭᖅ ᐃᔾᔪᐊᖅᓯᓇᓲᔭᖅᖢᓂ ᐱᓱᒃᐳᖅ ᑕᓯᑦᑎᐊᖅᐸᒃᖢᑎᒃ 
ᓂᐅᖏᒃ ᐅᔭᕋᐅᓂᕐᒧᑦ ᑐᑎᓇᓱᒃᖢᓂ. ᐱᕈᖅᑐᖃᖅᐳᕐᓗ ᐅᔭᖅᑲᑦ 
ᐊᑯᓐᓂᖏᓐᓂ ᐃᓚᖏᑦ ᒥᑭᔪᑯᓗᐃᑦ, ᐃᓚᖏᑦ ᐊᖏᓂᖅᓴᐃᑦ, ᖁᖅᓱᖅᑐᑦ, 
ᐊᐅᐸᔮᖅᑐᑦ, ᐊᐅᐸᖅᑐᓪᓗ, ᑕᓕᖏᒃ ᐆᓇᔪᒃᓯᕘᒃ ᓯᕿᓂᐅᑉ 
ᐆᓇᔪᖕᓂᖓᓄᑦ ᓯᓚᓗ ᒪᒪᖅᓱᓐᓂᓕᖅᐳᖅ ᐅᖁᒻᒥᐊᖃᑦᑖᖅᑐᑦ.
	 ᐅᐊᑦᑎᐊᕈᙳᕐᒪᑦ ᓯᓛᖅ ᓄᖅᑲᖅᐳᑦ. ᓯᑯᙱᖅᖢᓂᓗ 
ᓯᕿᓂᕐᒧᑦ ᓵᑉᐳᖅ.



ᐃᓅᔭᖅ ᑳᓕᕐᓂᕋᖅᖢᓂ ᐅᖃᕋᓗᐊᕐᒪᑦ ᐊᓈᓇᑦᓯᐊᖓ ᖁᖓᑐᐃᓐᓇᖅᖢᓂ 
ᐱᓱᓕᕆᕗᖅ. ᐱᓲᔭᓕᕆᕗᒃ ᐅᔭᖅᑲᓄᑦ ᑐᑎᑦᑕᐅᔭᖅᖢᑎᒃ 
ᐅᖓᓯᒃᑐᒧᑦ ᓄᓇᓕᒃ ᑐᓴᖅᓴᐅᔪᓐᓃᖅᐳᖅ ᐊᒻᒪ ᐃᓅᔭᐅᑉ ᓈᖓ 
ᑐᓴᖅᓴᐅᓕᖅᖢᓂ.
	 ᓄᓇᓕᐅᑉ ᐃᓗᐊᓂ ᓄᑕᖅᑲᑦ ᑐᐸᒋᐊᒃᓯᕗᑦ. ᐃᓅᔭᖅ 
ᐃᓱᒪᐅᔭᓕᕆᕗᖅ ᖃᓄᖅ ᐅᖓᓯᒃᑎᒋᔪᒧᑦ ᐊᓈᓇᑦᓯᐊᖓ ᐱᓱᖕᓂᐊᕐᒪᖔᑦ.



ᐃᓅᔭᖅ ᐊᐱᕆᓂᐊᓕᖅᑎᓪᓗᒍ ᐊᓈᓇᑦᓯᐊᒥᓂᒃ ᐸᓚᐅᒑᓕᔭᕐᒪᖔᑦ, ᖃᐃᖅᑑᑉ 
ᖃᖓᓄᑦ ᑎᑭᑉᐴᒃ.
	 “ᑕᒡᕙ ᐅᕐᓂᒃᑕᕗᒃ.” ᐃᕐᖑᑕᓂ ᐅᖃᐅᑎᕚ. ᖄᖓ ᖃᐃᖅᑑᑉ ᑕᑖᖅᑐᖅ 
ᐱᕈᖅᑐᐊᓗᖕᓂᒃ ᑕᐅᓄᖓᓗᒃᑖᖅ ᑕᓯᐅᑉ ᑭᒡᓕᖓᓄᑦ. ᑕᓯᕐᓗ ᕿᑉᓚᑑᖅᐳᖅ 
ᓯᕿᓐᓂᖅᑕᐅᒧᑦ. 
	 ᐃᓗᒻᒧᑦ ᐊᓂᖅᓵᓚᐅᖅᖢᓂ ᐅᖃᓕᖅᐳᖅ ᓯᓛᖅ “ᑕᒪᐅᖓ 
ᐱᓱᖃᑎᒋᕙᓚᐅᖅᐹᖓ ᐊᓈᓇᑦᓯᐊᕐᒪ.” ᐃᓅᔭᖅ ᐃᓱᒪᓚᐅᖅᓯᒪᙱᓚᖅ 
ᐊᓈᓇᑦᓯᐊᖓ ᓄᑕᕋᐅᓚᖅᓯᒪᒐᓗᐊᕐᒪᖔᑦ.
	 ᓯᓛᖅ ᐅᑯᓚᐅᖅᖢᓂ ᐱᕈᖅᑐᒥᒃ ᑎᒍᓯᕗᖅ ᐃᕕᖕᒥᒃ ᑐᖑᔾᔪᕆᒃᑐᒥᒃ 
ᐆᒻᒪᑎᑐᑦ ᑕᐅᑦᑐᖃᖅᖢᓂ ᐅᖃᓕᖅᖢᓂᓗ, “ᐅᑯᐊ ᖁᖑᓖᑦ.” 
ᑎᒎᖅᑲᐃᓚᐅᖅᖢᓂ ᐊᒡᒐᖕᒥᓄᑦ ᓯᖃᓕᑎᓚᐅᖅᖢᓂᒋᑦ ᐃᕐᖑᑕᓂ ᐅᖃᓘᑎᕚ 
“ᓂᕆᒃᑭᑦ ᒪᒪᖅᑐᑦ.” ᒪᒪᓗᐊᙳᐊᖅᑐᑦ ᓯᖃᓕᑎᓚᐅᖅᖢᒋᑦ. 



ᐃᓅᔭᐅᑉ ᑕᐅᑐᓚᐅᖅᖢᓂᒋᑦ ᐃᓱᒪᓕᖅᐳᖅ ᓂᕆᔭᒃᓴᐅᒐᓗᐊᕐᒪᑖ. 
ᓈᖓᓗ ᑐᓴᖅᓴᐅᓕᕆᑉᓗᓂ.
	 ᐊᓈᓇᑦᓯᐊᖓᑕ ᐅᖃᐅᑎᕚ, “ᓂᕆᒃᑭᑦ ᑎᒥᒧᑦ ᐱᐅᔪᑦ ᐅᑯᐊ 
ᐃᓅᔮᖅ.”
	 ᐃᓅᔭᖅ ᖃᐅᔨᓴᓚᐅᖅᖢᓂ ᓇᑲᖕᒥᒃ ᐃᔨᒥᓄᑦ, 
ᓇᐃᒋᐊᓚᐅᖅᖢᓂ, “ᐅᖃᐅᔾᔭᐅᓕᕆᕗᖅ ᐅᑭᐊᒃᓴᓕᕌᖓᑦ ᒪᒪᕐᓂᖅᐹᑦ.” 
“ᓂᐊᒻ.” ᐃᓅᔭᐅᑉ ᐅᖁᒻᒥᓕᖅᐹ.
	 ᒪᒪᕐᒪᑦ ᑕᒧᐊᕋᐅᔭᓕᖅᐹ. ᐅᐃᖦᖢᓂᓗ ᖁᖓᓕᖅᐳᖅ 
ᒪᒪᖅᑐᐊᓗᐃᑦ ᓰᕐᓇᖅᖢᑎᒡᓗ.



ᓯᓛᖅ ᐃᖅᑲᐅᒪᕗᑦ ᐊᐅᔭᒃᑯᑦ ᑳᓚᐅᖅᓯᒪᓂᕐᒥᖕᓂᒃ ᐃᓚᒌᑦ. 
	 ᐊᓈᓇᑦᓯᐊᖓ ᖃᔪᓕᐅᓚᐅᖅᓯᒪᖕᒪᑦ ᖁᖑᓕᕐᓄᑦ. 
ᑳᓗᐊᕈᓐᓃᕈᑎᒋᓚᐅᖅᓯᒪᔭᖓᑦ.
	 ᓯᓛᑉ ᐃᕐᖑᑕᓂ ᐅᖃᐅᑎᓕᕆᕚ “ᖁᖑᓖᑦ ᑎᒥᒧᑦ ᐱᐅᔪᐊᓗᐃᑦ. 
ᖃᔪᓕᐊᕆᔪᓐᓇᖅᑕᑎᑦ ᐊᒻᒪ ᓇᑲᖏᑦ ᓂᕆᓗᒋᑦ ᑕᖃᐃᕐᓇᖅᖢᑎᒡᓗ.”
	 ᐃᓅᔭᖅ ᐃᒃᐱᐊᕐᔪᖕᒥᓄᐊᖅᑎᕆᓕᖅᐳᖅ ᐊᖓᔪᒥ ᐃᖕᒥᓂᒡᓗ 
ᐱᓂᐊᖅᑕᒥᖕᓂᒃ.



ᐅᐊᑦᑎᐊᕈᙳᕐᒪᑦ ᐃᓅᔭᕐᓗ ᐊᓈᓇᑦᓯᐊᕇᒃ ᐱᓲᔭᓕᕆᕘᒃ. 
	 ᐃᓅᔭᖅ ᐊᐱᕆᓕᕆᕗᖅ, “ᓇᒧᙵᐅᓕᕆᕕᓄᒃ?”
	 “ᕿᔪᒃᑖᓂᒃ ᐊᐃᒃᖠᕐᓂᐊᖅᑐᒍᑦ ᑭᙵᐅᑉ ᐅᖓᑎᑦᑎᐊᖓᓄᑦ.” ᑭᐅᕚ. 
ᐃᓅᔭᐅᑉ ᐃᑎᒐᖏᑦ ᑕᖃᓕᖅᐴᒃ ᕿᔪᒃᑖᓄᑦ ᑎᑭᓵᓕᔪᒪᓕᖅᐳᖅ. 
	 “ᐊᓈᓇᑦᓯᐊᒃ ᓲᖅ ᕿᔪᒃᑖᓄᑦ ᐃᒐᔪᒪᓗᐊᖅᑐᐊᓘᕕᑦ ᐃᒐᕗᑦ 
ᐱᐅᒋᙱᓐᓇᖕᓃ?” ᐃᓅᔭᐅᑉ ᐊᓈᓇᑦᓯᐊᓂ ᐊᐱᕆᕚ.
	 ᑎᑉᓯᑦᑕᒃᖢᓂ ᑭᐅᓕᖅᐹ. “ᐃᕐᖑᑖᒃ ᓂᕿᑦ ᕿᔪᒃᑖᓄᑦ ᐃᒐᓯᒪᔪᑦ 
ᒪᒪᓛᖑᖕᒪᑕ ᖃᐅᔨᒪᕙᖕᓂᐊᖅᑐᑎᑦ.” 
	 ᐱᓲᔭᓕᖅᖢᑎᒃ ᓯᓛᖅ ᐃᖅᑲᐅᒪᒃᖠᐅᔭᖅᐳᖅ ᐊᓈᓇᑦᓯᐊᖓᑕ 
ᐃᒐᕙᓚᐅᕐᓂᐊ ᕿᔪᒃᑖᓄᑦ ᐃᓚᒌᑦ ᐅᑕᖅᑭᐅᔭᖅᑎᓪᓗᒋᑦ. ᑎᐱᐊᓗ ᐃᖅᑲᐅᒪᕚ 
ᒪᒪᖅᓱᓐᓂ, ᑏᓱᓂ ᓯᐅᕋᐅᔮᖅᑐᖅᓱᓐᓂ.
	 “ᕿᔪᒃᑖᑦ ᓂᐱᖃᖅᐸᒃᐳᑦ ᐃᑯᐊᓚᓕᕌᖓᒥᒃ ᓯᖅᑯᓛᖅᑐᑐᑦ ᐃᓛᓐᓂᓗ 
ᐆᔪᓕᐊᑉ ᐃᓗᐊᓄᑦ ᐱᒃᓯᒃᐸᒃᖢᑎᒃ.” ᐃᕐᖑᑕᓂ ᐅᖃᐅᑎᕚ. “ᑕᑯᓂᐊᖅᐳᑎᑦ.”



ᐅᐊᑦᑎᐊᕈᙳᐊᕐᔪᖕᒪᑦ ᐅᕐᓂᒃᑕᒥᓄᑦ ᑎᑭᑉᐴᒃ. ᓄᓇ ᕿᔪᒃᑖᓂᒃ ᑕᑖᖅᑐᖅ. ᐃᕕᖏᑦ, 
ᐱᕈᖅᑐᙱᓪᓗ ᐊᓄᕆᒧᑦ ᐊᐅᓚᑕᐅᔪᑦ ᐊᐅᓚᐅᔭᖅᑐᑦ.
	 ᐃᓅᔭᐅᑉ ᐊᒃᑐᕋᒥᒋᑦ ᐃᓚᖏᑦ ᓄᕝᕗᕆᖕᓂᖃᖅᐳᑦ ᑎᐱᖃᖅᖢᑎᒡᓗ 
ᐊᐅᔭᖅᓱᓐᓂᑦᑐᒥᒃ. 
	 ᑲᑐᔾᔨᑉᓗᑎᑦ ᑲᑎᖅᓱᐃᓕᖅᐳᑦ ᐃᒐᔾᔪᑎᒃᓴᒥᓂᒃ. ᓯᓛᖅ ᐴᒃᓴᐅᑎᓂᒃ 
ᓴᖅᑭᑦᑎᓚᐅᖅᖢᓂ ᑎᑎᖅᑲᐅᓯᕝᕕᕕᓂᐅᑉ ᐃᓗᐊᓂᑦ ᑕᑕᑎᕆᓕᖅᐴᒃ. ᑕᑕᒻᒪᑕᓗ 
ᐃᓅᔭᖅ ᓇᖕᒪᐅᓯᖅᐳᖅ ᐊᖏᕐᕋᐅᑎᓂᐊᖅᑕᒥᓂᒃ.



ᐃᓅᔭᖅ ᓄᓇᒥᓂᒃ ᑕᑯᓕᖅᐳᖅ ᐅᖓᓯᐊᕐᔪᒃᑐᒥᒃ ᐃᓱᒪᐅᔭᓕᖅᐳᕐᓗ 
ᐆᔪᖅᑐᕐᓂᐊᖅᑕᒥᓂᒃ ᐊᐃᒍᓂ.
	 ᐱᓱᓚᐅᖅᖢᑎᒃ ᓯᓛᖅ ᓄᖅᑲᓕᕆᕗᖅ ᐊᐅᐸᔮᖅᑐᒥᒃ ᒥᑭᔪᑯᓗᖕᒥᒃ 
ᐱᕈᖅᑐᒥᒃ ᑎᒍᓯᓕᕆᕗᖅ. ᐅᓇ ᐊ’ᐋᓵᖅ. ᐊᑖᑕᒪ ᑏᓕᐊᕆᕙᓚᐅᖅᑖ ᖃᖔᓗᒃ 
ᑕᑯᓚᐅᖅᓯᒪᙱᓕᖅᑕᕋ.
	 ᐃᓅᔭᐅᖅ ᒪᒪᕐᒪᖔᑦ ᐊᐱᕆᕚ. “ᒪᒪᖅᐹ?”
	 ᐃᓕᖕᓂᒃ ᐃᒐᓗᑎᑦ ᖃᐅᔨᓂᐊᓕᖅᐳᑏᖅᖢᓂᒃ ᐅᖃᐅᑎᕚ, ᐃᓕᒃᑐᓪᓕ 
ᐅᑭᐅᖃᖅᖢᖓ ᐊᓈᓇᒪ ᐃᒐᒃᑯᑦ ᐃᒐᔭᕆᐅᖅᑎᓚᐅᖅᑖᖓ.
	 ᐅᕙᖓ ᐊᓈᓇᑦᓯᐊᒻᓂᒃ ᐃᒐᖃᑎᖃᕐᓗᖔ?  ᐃᓅᔭᖅ ᐃᓱᒪᓕᖅᐳᖅ 
ᖁᕕᐊᑦᑕᓗᐊᕐᓂᑯᒧᑦ ᕿᒡᒋᖅᑕᑐᐃᓐᓇᓕᖅᐳᖅ ᖁᐸᓄᐊᕐᔪᒃᑐᑦ. ᐊᓈᓇᑦᓯᐊᖓᑕ 
ᑎᒍᖅᓴᒃᑲᓐᓂᖁᓚᐅᖅᖢᓂᐅᒃ ᐊ’ᐋᓵᕐᓂᒃ ᐊᒥᒐᕐᓂᐊᖏᒻᒪᑕ ᓂᕆᓕᖅᐸᑕ.
	 “ᐃᓅᔭᖁᑎᑯᓗᒐ ᐃᓂᓕᐅᕐᓂᐊᖅᐸᕋ ᐃᒐᕝᕕᒋᓂᐊᖅᑕᑦ.” ᓯᓛᖅ ᐅᖃᖅᐳᖅ 
ᐊ’ᐋᓵᕐᓂᒃ ᑎᒍᖅᓴᐅᔭᖅᖢᓂ. ᑕᑯᑎᓐᓂᐊᖅᐸᒋᑦ ᖃᓄᖅ ᐊᑖᑕᒐ ᐃᒐᕙᓚᐅᕐᒪᖔᑦ 
ᒪᒪᕆᕙᓚᐅᖅᑕᖏᓐᓂᒃ.



ᐊᖏᕐᕋᐅᓕᖅᖢᑎᒃ ᐱᖓᓱᓂᒃ ᓱᓕ ᐱᕈᖅᑐᓂᒃ ᑕᑯᑎᑉᐹ. 

	 “ᐅᑯᐊ ᐆᒃᑐᒃᑭᑦ ᐅᒡᔪᖕᓇᐃᑦ.” ᐅᖃᖅᐳᖅ. ᐃᕐᖑᑕᓂ ᓰᕐᓇᕆᑉᓗᓂᒋᑦ 
ᑎᕝᔭᕆᓗᐊᖏᑦᑐᑦ ᒪᒪᐅᔭᖅᖢᑎᒡᓗ. “ᒪᒪᕆᖕᒪᖔᕐᓂ ᐊᐃᕐᕋᖏᑦ ᐅᖃᐅᔭᖏᓪᓗ 
ᐆᒃᑐᒃᑭᑦ. ᑕᒪᕐᒥᒃ ᓂᕆᔭᒃᓴᖅ.”
 

	 ᐅᑯᐊᓕ ᐸᐅᓐᓇᐃᑦ. ᐃᕕᖏᑦ ᑕᒧᐊᔭᒃᓴᐅᖕᒥᔪᑦ ᐊᒡᓛᑦ 
ᓈᙳᔪᓐᓃᕐᓇᖅᑐᑦ. ᑏᑐᒐᒃᓴᐅᖕᒥᔪᑦ.

	 ᓯᓛᖅ ᐅᖃᓕᕆᕗᖅ ᐅᑯᐊᓕ ᑕᒡᕙ ᓂᐅᒻ ! ᐃᕕᖕᓂᒃ ᑕᒧᐊᖦᖤᕆᑉᓗᓂ. 
ᐅᖃᐅᔭᐃᑦ. ᒪᒪᓗᐊᙳᐊᖅᑐᑦ ᓇᑦᓯᐅᑉ ᐅᖅᓱᐊᓄᑦ ᐊᒻᒪ ᐸᐅᓐᓇᓄᑦ ᐊᑯᖦᖢᒋᑦ. 
ᑕᐃᒪᓐᓇᒥᐊᕐᓗ ᓂᕆᔭᒃᓴᐅᑉᓗᑎᒃ.

	 ᐱᕈᖅᑐᑦ ᑕᒪᕐᒥᒃ ᐅᐱᓐᓇᖅᑐᑦ ᐅᖃᓕᕆᕗᖅ ᓯᓛᖅ. 
ᐃᖢᐊᖅᓴᐅᑎᐅᔪᓐᓇᖅᐳᑦ, ᑏᓕᐊᖑᔪᓐᓇᖅᐳᑦ, ᓴᓇᕐᕈᑕᐅᔪᓐᓇᖅᐳᑦ, 
ᐱᖁᑎᙳᕈᓐᓇᖅᐳᑦ, ᐊᒡᓛᑦ ᑕᒧᐊᑦᑐᐊᖑᕈᓐᓇᖅᐸᓵᖅᑐᑦ. ᐃᓚᖏᑦ ᐱᕈᖅᑐᑦ ᓯᓚᒥᒃ 
ᖃᐅᔨᒪᔾᔪᑕᐅᔪᓐᓇᖅᑐᑦ ᐅᕙᓘᓐᓃᑦ ᑕᒻᒪᕇᒃᑯᑕᐅᔪᓐᓇᖅᑐᑦ.



ᐃᓅᔭᖅ ᐊᓈᓇᑦᓯᐊᕐᒥᓂᒃ ᑕᓯᐅᖅᖢᓂ ᐱᓲᔭᓕᖅᐴᒃ. ᐊᑯᓂᐅᓗᐊᖏᑦᑐᖅ 
ᐃᒡᓗᖓ ᑕᑯᒃᓴᕈᖅᐳᖅ. ᑐᖑᔪᖅᖢᓂ ᖃᐅᒪᓂᐅᕗᖅ ᓂᐱᕙᓪᓕᐊᓕᖅᑎᓪᓗᒍ 
ᓯᕿᓂᖅ. ᐊᑉᖁᑎᐅᑉ ᓵᖓᓂ ᕿᑉᓕᖅᑐᒥᒃ ᑕᑯᒋᕗᖅ. ᐃᒥᒐᐅᓯᕝᕕᒃ ᐃᒋᓚᐅᖅᑖ.
	 ᐃᓱᒪᓪᓕᖅᐳᖅ ᑖᒻᓇ ᑕᐃᑲᓃᒋᐊᖃᖏᑦᑐᑦ ᐃᕖᑦ ᐊᑯᓐᓂᖏᓐᓂᒃ. 
ᐅᓪᓚᒃᓯᑉᓗᓂ ᑎᒍᔭᖅᑐᓕᖅᐹ. ᓯᓛᑉ ᖁᖓᑐᐃᓐᓇᖅᐹ.

ᓯᓛᖅᓗ ᐃᓄᔭᕐᓗ ᐃᑯᒻᒪᐃᕘᒃ ᕿᔪᒃᑖᓂᒃ. ᐃᓅᔭᐅᑉ ᖃᑕᖑᑎᖏᑦ ᖃᐃᕗᑦ 
ᐃᓅᔭᕐᓗ ᑏᓕᐅᓕᖅᐳᖅ ᐊᓈᓇᑦᓯᐊᖓᑕ ᐃᒐᖓᓂ ᖃᐃᓯᒪᔪᓗᒃᑖᑦ 
ᑏᑐᕈᓐᓇᕐᓂᐊᕐᒪᑕ. 
	 ᐊ’ᐋᓵᖅ ᑏᙳᒃᓴᓂᖓᓂ ᐊᓈᓇᑦᓯᐊᒥ ᑐᐃᖓᓂ ᐄᒐᖅᓯᒪᐅᔭᖅᐳᖅ 
ᓈᓚᐅᔭᖅᖢᓂ ᕿᔪᒃᑖᓂᒃ ᓇᐃᒪᐅᔭᖅᖢᒋᓗ ᐃᓯᖅᓱᓐᓂᐊ. 
	 ᐃᓅᔭᖅ ᐅᖃᓕᕆᕗᖅ. “ᐊᓈᓇᑦᓯᐊᒃ ᒪᓕᒃᑲᓐᓂᕈᓐᓇᖅᐸᒋᑦ ᐱᕈᖅᑐᓂᒃ 
ᕿᓂᕐᓗᑎᑦ ᐱᓱᔪᓕᕐᒥᒍᕕᑦ?”
	 “ᐄ ᐃᓚᐅᖃᑕᐃᓐᓇᕈᓐᓇᖅᑐᑎᑦ ᐃᕐᖑᑖᒃ.” ᐃᓅᔭᐅᑉ ᑭᐅᕚ. 
“ᒪᓖᓇᖃᑦᑕᕈᓐᓇᖅᑕᕐᒪ.”





ᕿᔪᒃᑖᑦ • Qijuktaat (khee-yook-taat) 
English: Arctic White Heather, Arctic Bell Heather • Scientific: Cassiope tetrgona

• ᑕᑭᐅᔭᖅᖢᑎᒃ ᑐᖑᔾᔪᕆᖅᑑᑉᓗᑎᒃ ᐱᕐᕋᖅᓯᒪᔫᔭᖅᑐᑦ
• ᒥᑭᔪᑯᓗᖕᓂᒃ ᐱᕈᖅᑐᖃᖅᑐᑦ ᐃᓱᖏᓐᓂ ᓯᕙᓂᖅᑎᕈᑕᐅᔮᖅᑐᓂᒃ
• ᑭᙵᐃᑦ ᓵᖏᓐᓂ ᐱᕈᓲᑦ ᑲᑎᒪᐅᖅᖢᑎᒃ

ᕿᔪᒃᑖᑦ ᐃᒐᔾᔪᑕᐅᓲᖑᕗᑦ. ᐳᔪᖏᑦ ᓇᐃᑉᓗᒋᑦ ᑎᐱᑦᑎᐊᕆᒃᑑᕙᒃᐳᑦ 
ᒪᒪᕈᑕᐅᓲᖑᕗᑦ ᐃᒐᔭᐅᔪᓄᑦ.

ᖁᖑᓖᑦ • Qunguliit (khoong-oo-leet) 
English: Mountain Sorrel, Sweet Leaves • Scientific: Oxyria digyna

• ᑐᖑᔾᔪᕆᒃᖢᑎᒃ ᐅᖃᐅᔭᖏᑦ ᐆᒻᒪᑎᑐᑦ ᑕᐅᑦᑐᖃᖅᑐᑦ
• ᓇᑲᖏᑦ ᑕᑭᐅᔭᖅᑐᑦ ᐊᐅᐸᓪᓗᕆᒃᖢᑎᒃ ᐊᖕᒪᓗᑯᓗᒃᖢᑎᒡᓗ

ᖁᖑᓖᑦ ᒪᒪᖅᑐᒻᒪᕆᑯᓘᕗᑦ ᓂᕆᑉᓗᒋᑦ. ᐅᑭᐅᖅᑕᖅᑐᒥᐅᓄᑦ 
ᐅᖁᒻᒥᐊᖃᑦᑖᖅᑎᑐᑦ ᐃᓱᒪᒋᔭᐅᕙᒃᐳᑦ. ᒪᒪᖅᓯᑎᐊᖃᑦᑕᖅᐳᑦ ᐊᑯᓚᐅᖅᖢᒋᑦ 
ᐊᒡᒐᖕᓄᑦ ᐊᒻᒪ ᐅᖁᒻᒥᖅᖢᒋᑦ. ᐅᖃᐅᔭᖏᑦ ᓇᑲᖏᓪᓗ ᑕᐃᒪᓐᓇᒥᐊᖅ 
ᓂᕆᔭᒃᓴᐅᕗᑦ ᐅᕝᕙᓘᓐᓃᑦ ᐃᒐᑉᓗᒋᑦ. ᖁᖑᓖᑦ ᖃᖓᒥᐊᖅ ᐊᐅᔭᓗᒃᑖᖅ 
ᓂᕆᔭᒃᓴᐃᑦ ᑭᓯᐊᓂ ᒪᒪᕐᓂᖅᓴᐅᕙᒃᐳᑦ ᐅᑭᐊᒃᓴᒃᑯᑦ.

Plant Glossary



ᐅᔾᔪᓐᓇᖅ • Ujjunnak (ooj-joon-nakh)
English: Hairy Lousewort • Scientific: Pedicularis hirsuta

• ᐱᕈᖅᑐᖏᑦ ᖃᐅᓪᓗᖅᑐᑦ, ᐊᐅᐸᔮᖅᑐᑦ, ᐊᒻᒪ ᑐᖑᖅᑐᑦ. ᐃᓛᓐᓂ 
ᖁᖅᓱᓲᖑᕗᑦ ᐅᕝᕙᓘᓐᓃᑦ ᑐᖑᔪᕈᔪᒃᖢᑎᒃ! ᑲᑎᖕᒪᑉᓗᑎᒃ ᐱᕈᓲᖑᕗᑦ, 
ᓯᐊᒻᒪᓕᖅᐸᒃᑭᑉᓗᑎᒃ ᐊᐅᔭᕌᖓᑦ.
• ᐱᕈᖅᑐᑦ ᑕᓪᓕᒪᓂᒃ ᐅᖃᐅᔭᖃᓲᖑᕗᑦ. ᒪᕐᕉᒃ ᖁᓪᓕᐅᕙᒃᐴᒃ 
ᐊᒻᒪ ᐱᖓᓱᑦ ᐊᓪᓕᐅᑉᓗᑎ ᐊᖏᓂᖅᓴᐅᑉᓗᑎᒡᓗ ᒥᕝᕕᐅᔪᓐᓇᕐᓂᐊᕐᒪᑕ 
ᖁᐱᕐᕈᓄᑦ.

ᐅᔾᔪᓐᓇᐃᑦ ᓂᕆᑉᓗᒋᑦ ᒪᒪᖅᐳᑦ ᑕᑭᖅᓗᒍ ᓂᕆᔭᒃᓴᐅᕗᖅ.

ᐅᖃᐅᔭᐃᑦ • Uqaujait (oo-kha-oo-ya-eet) 
English: Arctic Willow • Scientific: Salix arctica

ᐊ’ᐋᓵᖅ • A’aasaaq (ah-ah-sak) 
English: Arctic Thrift, Sea Pink • Scientific: Armeria scabra

• ᐱᕈᖅᑐᑯᓗᖏᑦ ᐊᐅᐸᔮᖅᐳᑦ
• ᐊᒥᓱᑯᓘᑉᓗᑎᒃ ᑲᑎᒪᑉᓗᑎᒃ ᐱᕈᓲᖑᕗᑦ ᐊᑕᐅᓯᐊᓘᔭᓕᖅᖢᑎᒃ
• ᐊ'ᐋᓵᖅ ᑐᖑᔾᔪᕆᒃᑐᓂᒃ ᓇᑲᖃᓲᖑᕗᑦ ᑕᑭᔪᓂᒃ ᐃᕕᖕᓂᒡᓗ 
ᐱᕈᖅᑐᖃᖅᐸᒃᖢᑎᒃ

ᐱᕈᖅᓯᐊᖅᓱᓐᓂᑦᑐᒥᒃ ᑏᓕᐊᖑᔪᓐᓇᖅᐳᑦ

ᐸᐅᓐᓇᐃᑦ • Paunnait (pa-oo-na-eet)
English: Dwarf Fireweed, River Beauty • Scientific: Chamerion latifolium

• ᐱᕈᓲᖑᕗᑦ ᓯᑕᒪᓂᒃ ᐊᐅᐸᔮᖅᑐᓂᒃ ᐅᖃᐅᔭᖃᖅᖢᓂ ᐊᖏᔪᓂᒃ
• ᐃᕕᖏᑦ ᑐᖑᔾᔪᕆᖅᖢᑎᒃ ᑕᑭᐅᔭᖅᑐᑦ ᕿᑉᓕᕋᑎᒃ
• ᐸᐅᓐᓇᐃᑦ ᐱᕈᓲᖑᕗᑦ ᑲᑎᖕᒪᐅᖅᖢᑎᒃ ᑭᖓᐃᑦ ᓵᖏᓐᓂ, 
ᐊᑉᖁᑎᐅᑉᓘᓂᑦ ᓵᖓᓂ ᐊᒻᒪ ᑐᐊᐸᖃᕐᓂᕐᓂ.

ᐅᖃᐅᔭᖏᑦ ᐸᐅᓐᓇᐃᑦ ᐊᒥᓱᓂᒃ ᐊᑑᑎᖃᖅᐳᑦ. ᓂᕆᔭᒃᓴᐅᕗᑦ 
ᓈᕐᓗᒍᓐᓃᕈᑕᐅᑉᓗᑎᒃ, ᑏᓕᐊᖑᔪᓐᓇᕆᑉᓗᑎᒃ. ᑏᒥᒃ ᓴᙱᔪᒥᒃ 
ᓂᐊᖁᙳᐃᖅᓯᕈᑕᐅᔪᓐᓇᕆᕗᑦ. ᐅᑭᐊᒃᓵᒃᑯᑦ ᑲᑎᖅᓱᓚᐅᕐᓗᒋᑦ 
ᐅᑭᐅᓗᒃᑖᖅ ᐊᑐᒐᒃᓴᐅᕗᑦ.

• ᐅᖃᐅᔭᖏᑦ ᑐᖑᔾᔪᕆᒃᐳᑦ ᓄᕝᕗᕆᒃᖢᑎᒃ
• ᒥᖅᑯᖃᕐᓂᐅᕙᒃᐳᑦ ᐅᐱᕐᖔᒃᑯᑦ ᐅᖅᑰᔾᔪᑎᒃᓴᒥᓂᒃ
• ᓱᐳᑎᖏᓐᓄᑦ ᓇᓂᑦᑎᕆᐊᖅᐳᑦ ᐊᐅᐸᓗᓲᖑᑉᓗᑎᒃ ᐅᐱᕐᖔᒥ 
ᖃᐅᓪᓗᖅᓯᕙᒃᖢᑎᒃ ᐊᐅᔭᒻᒪᕆᖕᒥ ᐊᖏᒡᓕᔭᕌᖓᒥᒃ

ᐅᖃᐅᔭᖏᑦ ᓂᕆᔭᒃᓴᐃᑦ. ᐊᑯᑕᒃᓴᐅᕗᓪᓘᓐᓃᑦ ᐊᓯᖏᓐᓄᑦ ᐱᕈᖅᑐᓄᑦ 
ᓱᕐᓗ ᐸᐅᕐᖓᓄᑦ, ᓇᑦᓯᐅᑉ ᐅᖅᓱᐊᓄᑦ, ᑏᓕᐊᖑᔪᓐᓇᕆᕗᑦ. 



ᕇᐱᑲ ᕼᐊᐃᓐᓄ ᐃᓕᓐᓂᐊᖅᑎᑎᔨᐅᓂᕐᒧᑦ ᐃᓕᓐᓂᐊᕌᓂᓚᐅᖅᑐᑦ ᓄᓇᕗᑦ 
ᓯᓚᑦᑐᖅᓴᕐᕕᖓᓂ. ᓄᓇᖃᖅᑐᖅ ᑲᖏᖅᖢᒑᐱᖕᒥ. ᑕᐃᑲᓂ ᐃᓕᓐᓂᐊᖅᑎᑦᑎᖃᑦᑕᖅᑐᖅ. 
ᐊᒥᓱᓂᒃ ᐃᓕᓐᓂᐊᕈᑎᒃᓴᓂᒃ ᑎᑎᕋᖃᑕᐅᓯᒪᔪᖅ. ᓈᓴᐅᓯᕆᓂᕐᒥᒃ ᐃᓕᓐᓂᐊᕐᓂᓕᖕᓄᑦ 1, 2, ᐊᒻᒪ 
3. ᐊᒻᒪ ᕿᒥᕐᓗᓖᑦ ᑕᐃᒎᓯᖏᓐᓂᒃ ᐋᖅᑭᒃᓱᐃᑉᓗᓂ.  ᐊᒻᒪ ᑎᑎᕋᖃᑎᒋᓯᒪᕙᐃ ᐋᓇ ᓯᒡᓗ 
ᐊᒻᒪ ᐋᓚᓯ ᔫᒥ ᑕᐃᒎᓯᓕᖕᒥᒃ. “ᐱᓱᖃᑎᒋᑉᓗᒍ ᐋᓚᓯ”: ᐅᖃᐅᓯᓕᖕᒥᒃ ᓇᓕᖏᑦ ᐅᑭᐅᖅᑕᕐᑐᒥ 
ᐱᕈᖅᓯᐊᑦ ᓂᕆᔭᐅᕙᖕᒪᖓᑖ ᐊᒻᒪ ᐃᖢᐊᖅᓴᐅᑕᐅᔪᓐᓇᕐᒪᖔᑖ. ᕇᐱᑲ ᒪᕐᕉᖕᓂᒃ ᐸᓂᖃᖅᐳᖅ 
ᑳᐃᑦᓖᓐ ᐊᒻᒪ ᓂᑮᑕ ᑖᑉᑯᐊᒃ ᓴᙱᔾᔪᑎᒋᕙᒃᐸᐃ ᐅᓂᑉᑳᓕᐅᓕᕌᖓᒥ.

ᐋᓇ ᓯᒡᓗ ᐋᖅᑭᒃᓱᐃᕙᒃᐳᖅ ᓈᒪᔪᓂᒃ ᐃᓕᓐᓂᐊᕈᑎᒃᓴᓂᒃ ᐊᑐᖅᑕᐅᓂᐊᖅᑐᓂᒃ ᓄᓇᕗᒻᒥ 
ᐅᖃᓕᒫᕆᐅᖅᓴᔪᓕᕆᔨᒃᑯᖏᓐᓄᑦ. ᐊᒻᒪ ᑎᑎᕋᖃᑎᒋᓯᒪᒋᕙᐃ ᕇᐱᑲ ᕼᐊᐃᓐᓄ ᐊᒻᒪ ᐋᓚᓯ ᔫᒥ 
ᑕᐃᒎᓯᓕᖕᒥᒃ. “ᐱᓱᖃᑎᒋᑉᓗᒍ ᐋᓚᓯ”: ᐅᖃᐅᓯᓕᖕᒥᒃ ᓇᓕᖏᑦ ᐅᑭᐅᖅᑕᖅᑐᒥ ᐱᕈᖅᓯᐊᑦ 
ᓂᕆᔭᐅᕙᖕᒪᖓᑖ ᐊᒻᒪ ᐃᖢᐊᖅᓴᐅᑕᐅᔪᓐᓇᕐᒪᖔᑖ. ᑎᑎᕋᖅᓯᒪᒋᕗᖅ ᐃᓅᓯᕐᒥ ᖃᐅᔨᓴᕐᓂᕐᒥᒃ 
ᐊᑐᖅᑕᐅᔪᒃᓴᒥᒃ ᓄᓇᕗᒻᒥ ᐃᓕᓐᓂᐊᖅᑎᑦᑎᔨᓄᑦ. ᐃᖏᕐᕋᔭᒐᔪᒃᐳᖅ ᓄᓇᕗᒻᒥ, ᓄᓇᖃᖅᖢᓂ 
ᐃᖃᓗᖕᓂ.
 
ᑦᓯᓐ ᓕᖕ ᑦᓯᓐ ᓕᖕ ᐃᓅᓚᐅᖅᐳᖅ ᓵᖕ ᕼᐊᐃᒥ ᐅᐃᕖᑦ ᓄᓇᖓᓃᓚᐅᖅᖢᓂ ᐊᒻᒪ ᒪᓐᑐᓕᐋᒥ. 
ᒫᓐᓇ ᑐᕌᓐᑐᒥᐅᑕᐅᓕᖅᑐᖅ ᑎᑎᕋᐅᔭᖅᑎᐅᑉᓗᓂ. ᐊᑖᑕᖓᑦᑕᐅᖅ ᑎᑎᕋᐅᔭᖅᐸᒃᑭᕗᖅ 
ᐃᓕᑦᑎᑎᓯᒪᕚ ᐸᓂᓂ ᑎᑎᖅᑐᕋᕐᓂᕐᒥᒃ. ᐱᕈᖅᓴᓚᐅᖅᐳᖅ ᒥᖑᐊᙳᐊᒐᖃᐅᖅᑎᓪᓗᒍ ᑕᒪᑐᒧᖓᓗ 
ᓴᙱᔾᔪᑎᖃᖅᖢᓂ ᑲᔪᖏᕈᑎᒋᓯᒪᕙᐃ ᐃᓅᓯᕐᒥᓂ. ᐅᐊᔪᓕᐅᕐᓂᕐᒥᒃ ᐃᓕᓐᓂᐊᖅᓯᒪᕗᖅ. 
ᐱᓕᕆᐊᒥᓐᓄᑦ. ᐃᓕᓐᓂᐊᕌᓂᒃᓯᒪᕗᒃ ᐊᐅᓚᔫᓕᐅᕐᓂᕐᒥᒃ ᒥᐅ ᕼᐊᑉᐸᓐᕼᐊᐃᒻ ᐃᓕᓐᓂᐊᕐᕕᐊᓂ. 
ᐃᓕᑕᕆᔭᐅᔾᔪᑎᖃᖅᐳᕐᓗ ᐊᒥᓱᓂᒃ ᑎᑎᖅᑐᕋᕐᓂᖅ ᓄᑕᖅᑲᑦ ᐅᖃᓕᒫᖏᓐᓂᒃ ᖁᕕᐊᒋᔭᖃᖅᐳᖅ. 
ᐊᒥᓱᓂᒃ ᑎᑎᖅᑐᕋᖅᓯᒪᔪᓂᒃ ᓴᖅᑭᑦᑎᓯᒪᕗᖅ ᐅᖃᓕᒫᓂᒃ ᑲᓇᑕᒥ, ᐊᒥᐊᓕᒐᐃᑦ ᓄᓇᖓᓂ, 
ᑯᕆᔭ ᓂᒋᐋᓂ, ᐅᑯᓄᖓ: ᐃᓐᕼᐋᐱᑦ ᒦᑎᐊ, Second Story Press, AnikPress, Chirp 
magazine, Simply Read Books, Mathew Price, and Dominique et Compagnie, ᐊᒻᒪ 
ᑎᑎᖅᑐᕋᕈᑎᓚᐅᕆᕙᐃ Save the Children and UNICEF

ᐃᑲᔪᓚᐅᖅᑐᑦ ᑎᑎᕋᖅᑕᐅᓂᖓᓄᑦ 




